
GJS-2023-023 

 

Kryetari i Gjykatës Supreme të Republikës së Kosovës – Fejzullah Rexhepi, bazuar në 

nenin 9 paragrafi 1, nën paragrafi 1.2 dhe paragrafi 6 i Ligjit nr.06/L-057 për Përgjegjësinë 

Disiplinore të Gjyqtarëve dhe Prokurorëve, duke vendosur sipas ankesës së parashtruar nga 

A.S., më datë 31.10.2023, merr këtë:  

 

A  K  T  V   E   N   D   I   M 

 

REFUZOHET SI E PABAZUAR, ankesa e A.S., e paraqitur kundër kryetares së Gjykatës 

Themelore në Prizren, Sh.E.. 

A  r  s  y  e  t  i  m 

Kryesuesi i Këshillit Gjyqësor të Kosovës më 2 tetor 2023, konform nenit 9 par.2 të Ligjit për 

Përgjegjësinë Disiplinore të Gjyqtarëve dhe Prokuroreve, ka përcjellë ankesën e palës A.S. ndaj 

kryetares së Gjykatës Themelore në Prizren – Sh.E., tek Kryetari i Gjykatës Supreme si 

Autoritet Kompetent, sa i përket pretendimeve të shkeljeve disiplinore të Kryetarëve të 

Gjykatave Themelore dhe Kryetarit të Gjykatës së Apelit ( neni 9 par.1 nënpar. 1.2 i ligjit të 

lartcekur).  

Pala ankuese A.S., në ankesën e tij, ka paraqitur pretendimet e tij se për shkak të padrejtësive 

dhe fshehjes së fakteve nga Gjykata Themelore në Prizren, kërkesa e tij për përjashtimin e 

trupit gjykues është trajtuar si e palejuar nga Gjykata e Apelit. Tutje, i njëjti pretendon se një 

vendim i tillë vjen, pasi që kryetarja e Gjykatës Themelore në Prizren – Sh.E., ka gënjyer kur 

arsyeton se gjyqtari Xh.O. ka vendosur në mënyrë meritore, si dhe kur thotë se i njëjti si gjyqtar 

i kësaj lëndë është pensionuar e pastaj lënda iu ka trashëguar gjyqtares A.S.. Ankuesi, 

pretendon se gjyqtari Xh.O., atëkohë është përjashtuar nga rasti për shkak të manipulimeve dhe 

kërkesës së tij. Duke shtuar tutje, se kryetarja Sh.E., po e mohon dhe fsheh një vendim të 

Gjykatës Supreme, nga i cili gjyqtari Xh.O. është përjashtuar nga kjo lëndë diku në vitin 2020, 

dhe se përkundër kësaj i njëjti ka vazhduar të mbajë seanca gjyqësore deri në pensionimin e tij, 

në vitin 2023. 

Kryetari i Gjykatës Supreme pas shqyrtimit të pretendimeve në ankesës vlerësoi se: 

- Ankesa është e pabazuar. 

Lidhur me pretendimet e palës ankuese, si autoritet kompetent kam kërkuar deklaratë nga 

kryetarja e Gjykatës Themelore në Prizren – Sh.E., e cila deklaratës së saj, ia ka bashkëngjitë 

dosjen gjyqësore të ankuesit A.S.. 

Në deklaratën e saj, thekson se fillimisht lënda i është dhënë në punë gjyqtarit Xh.O., i cili ka 

vendosur me aktgjykim, por me aprovimin e ankesës së Prokurorisë Themelorë në Prizren, rasti 

është kthyer në rigjykim. Sipas shkresave të lëndës, rezulton se fillimisht, më datë 30.10.2019, 

ankuesi ka parashtruar kërkesë për përjashtim të gjyqtarit Xh.O., kryetar i trupit të kolegjit në 

lëndën penale ndaj A.S. e të tjerë, kërkesë kjo e cila ishte refuzuar më datë 04.11.2019 si e 

pabazuar. Ndërsa, më vonë ishte gjyqtari ai i cili kërkoi përjashtimin nga lënda, në kërkesën e 

të cilit thuhet se i akuzuari A.S. ka parashtruar ankesë disiplinore në Gjykatë Supreme, mirëpo 

kjo e fundit ankesën e refuzoi si të pabazuar, në kërkesën e gjyqtarit Xh.O., thuhet se kërkon 

përjashtimin e tij në shqyrtimin e çështjes penale të A.S., pasi që ky i fundit kishte vë në dyshim 

paanësinë e tij dhe veprimet e tij të mëtejme në çështjen e tij penale.                                                                         

Kërkesa e gjyqtarit, për përjashtim nga lënda ishte aprovuar nga U.D. kryetari i Gjykatës, 

atëkohë A.S.. Më pas, çështja penale i është ndarë në punë gjyqtares A.S.. 

Kryetarja Sh.E., në deklaratën e saj thotë se, pasi që i është ndarë në punë lënda gjyqtares A.S, 

ankuesi  ka parashtruar kërkesë për përjashtim të gjyqtares, e cila i është refuzuar pasi që nuk 

janë përmbushur kushtet ligjore. Ankuesi A.S., është drejtuar me kërkesë për përjashtim të saj, 

si kryetare e gjykatës, si dhe të gjithë gjyqtarëve të Gjykatës Themelore në Prizren. Meqë 

kërkesa ka qenë për përjashtimin e gjithë gjykatës,  e njëjta është përcjellë tek kryetari i 

Gjykatës së Apelit, i cili me aktvendim e ka hedhur si të palejuar. 

Si autoritet kompetent, pas analizimit të pretendimeve të ofruara nga parashtruesi i ankesës, 

deklaratës së kryetares Sh.E. si dhe shkresave të lëndës, vlerësoj se në rastin konkret nuk ka 

bazë ligjore për të hapur rast disiplinor ndaj kryetares së Gjykatës Themelore në Prizren – 

Sh.E.. 

 

Pretendimi i palës se, Gjykata e Apelit ka trajtuar kërkesën e tij si të palejuar, për shkak fshehjes 

së fakteve nga Gjykata Themelore në Prizren, konkretisht nga kryetarja e Gjykatës Themelore 

në Prizren – Sh.E., nuk qëndron kjo pasi që, kryetari i Gjykatës së Apelit konform ligjit, me 

aktvendimin PN.nr. 988/23, ka hedhur si të palejuar kërkesën e palës A.S., i cili ka kërkuar 

përjashtimin e gjykatës si tërësi nga çështja e tij penale. Vendimi i kryetarit të Gjykatës së 

Apelit është marrë duke u bazuar në dispozitat ligjore në fuqi, konkretisht nenit 41 par.1 pika 

1.2 si dhe nenit 40 par.5 të Kodit të Procedurës Penale të Republikës së Kosovës, të cilat kanë 

paraparë rastet se kur kryetari i Gjykatës së Apelit, vendos mbi kërkesat për përjashtim. 

Pretendimi i palës, se kryetarja Sh.E. po e mohon dhe fshehë një vendim të Gjykatës Supreme 

përmes të cilit gjyqtari është përjashtuar nga kjo lëndë në vitin 2020, gjithashtu nuk qëndron 

për shkak se në rastin konkret, nga shkresat e lëndës rezulton se kemi të bëjmë me një vendim 

disiplinor të Gjykatës Supreme të evidentuar me GJS-2020-013, përmes të cilit ankesa e palës 

A.S. është refuzuar si e pabazuar dhe se i njëjti nuk kishte të bëjë me përjashtimin e gjyqtarit 

nga shqyrtimi i çështjes penale. Nga shkresat e lëndës, del se të gjitha veprimet procedurale të 

ndërmarra, në rastin konkret, janë në pajtim me legjislacionin në fuqi.  

Duke u bazuar në nenin 5 të Ligjit për Përgjegjësinë Disiplinore të Gjyqtarëve dhe Prokurorëve, 

kryetari i Gjykatës Supreme, vlerëson se një ankesë e tillë në bazë të këtyre pretendimeve, nuk 

përmban asnjë element të shkeljeve disiplinore. Si rrjedhim, në rastin konkret, veprimet e 

kryetares, nuk kanë konsumuar ndonjë nga shkeljet e parapara me këtë Ligj. 

Andaj, për  shkak se në parashtresën e palës, nuk potencohet ndonjë shkelje konkrete e 

supozuar disiplinore, të cilat janë të parapara në nenin 5 të ligjit Nr.06/L-057 Për Përgjegjësinë 

Disiplinore të Gjyqtarëve dhe Prokurorëve, kryetari i Gjykatës Supreme të Kosovës vendosi si 

në dispozitivin e këtij vendimi. 

 

  

                                                                                                        Fejzullah Rexhepi 

                                                                                               Kryetar i Gjykatës Supreme 

 

Kopje: 

 

1. Këshilli Gjyqësor i Kosovës, 

2. Kryetares së Gjykatës Themelore të Prizren,  

3. Palës ankuese,   

4. Arkivit të Gjykatës Supreme. 

                                  


